Вячеслав Гайзер пырис Сыктывкарса канму университетлӧн попечительскӧй сӧветӧ

«Сыктывкарса канму университет — республикаса медшӧр вузъяс пиысь ӧти, вылыс тшупӧда заведение, кӧні дасьтӧны кадръяс экономикалӧн унджык отрасльяслы. Ме чайта, мый попечительскӧй сӧвет кутас отсавны университет сӧвмӧдӧмын, тӧдчымӧн вежас сылысь инфраструктурасӧ. Сёрниыс, медводз, мунӧ сы йылысь, кыдзи позьӧ веськыда сӧгласуйтны дінму сӧвмӧдан планъяссӧ Сыктывкарса канму университет помалысьяскӧд да сэні уджалысь преподавательяскӧд да ӧтув участвуйтны сэні», -  пасйис Коми Республикаса юрнуӧдысь.

«Попечительскӧй сӧветлӧн уджыс — тайӧ абу сӧмын представительскӧй могъяс, тайӧ менам видзӧдлас. И дінмуса нуӧдысь вузъяслӧн уджӧ тайӧс колӧ пыртны системаӧ. Стӧч сы вӧсна, УКТУ попечительскӧй сӧветын уджалігӧн [Пасйӧд - Ухтаса канму техническӧй университет] ме кӧсйыси пырны Сыктывкарса канму университетлӧн попечительскӧй сӧветӧ. Тайӧ вылыс тшупӧда заведениеясыс зэв тӧдчанаӧсь Коми Республикалы, тӧда, мый налӧн веськӧдлысьяскӧд пыр йитӧд кутӧмӧн ми вермам ёна унджык вӧчны вузъяс сӧвмӧдӧмын, а сідзкӧ и миян республикалы ставнас», - тӧдчӧдіс Вячеслав Гайзер.

Коми Республикаса юрнуӧдысь Сыктывкарса канму университет сӧвмӧдӧмын верктуйяс пиысь ӧтиӧн пасйис медицина туйвизь сӧвмӧдӧм: практическӧй занятиеяс вылӧ торъя оборудование ньӧбӧм, тӧдчана медицина вузъясысь нуӧдысь врачьясӧс да преподавательясӧс корӧм, торъя корпус стрӧитны позянлун сетӧм. Таысь кындзи, Вячеслав Гайзер торйӧн пасйис, мый студентъясӧс целевӧй местаяс вылӧ босьтӧм вылӧ колӧ лӧсьӧдны бурджык система.

Республикаса юрнуӧдысь эскӧдіс, мый ӧтув вынъясӧн «СыктКУ сӧвмас кыдзи бур кадрӧвӧй база, научнӧй кластер да дінму сӧвмӧдӧм вылӧ бур выль технологияяс уджӧдан площадка».
Сыктывкарса канму университетлӧн попечительскӧй сӧвет котыртӧма 2013 вося вӧльгым тӧлысь 21 лунӧ. Юрнуӧдӧ РАН академик Михаил Рощевский. Сӧветӧ пырӧны дінмуса гырысь промышленнӧй предприятиеясса да организацияясса юрнуӧдысьяс, Россияса да Коми Республикаса оланпас пыртысь да олӧмӧ пӧртысь власьтӧс петкӧдлысьяс. 
